
መጋቢት 27፣ 2016



ሥርዓተ ማኅሌት 
ዘመጋቢት መድኃኔዓለም 



ሚካኤል ሊቀ መላእክት ሰአል በእንቲአነ፣
ወቅዱስ ገብርኤል አዕርግ ጸሎተነ፤
፬ቱ እንስሳ መንፈሳውያን ሰባሕያን
ወመዘምራን ሰአሉ በእንቲአነ ፳ራ ወ፬ቱ
ካህናተ ሰማይኒ አዕርጉ ጸሎተነ፣



ነቢያት ወሐዋርያት ጻድቃን ወሰማዕት
ሰአሉ በእንቲአነ ምስሌክሙ ከመ 
ይክፍለነ መክፈልተ ወርስተ ለኵልነ።

ማኅበረ ቅዱሳን ወሰማዕት ሰአሉ 
በእንቲአነ መላእክተ ሰማይኒ አዕርጉ 
ጸሎተነ።



ማርያም እግዝእትነ ወላዲተ አምላክ 
ሰአሊ በእንቲአነ እስመ ረከብኪ ሞገሰ 
በኀበ እግዚአብሔር።
ረከብኪ ሞገሰ መንፈሰ ቅዱሰ ወኃይለ 
ሰአሊ አስተምሕሪ ለነ ማርያም 
ወልድኪ ሣህሎ ይክፍለነ።



ኀበ ተርኅወ ገነት ወኀበ ተነጽፈ ዕረፍት
ይክፍለነ ነሃሉ ውስተ በአቶሙ 
ለቅዱሳን። (፫ ጊዜ በል)።

ሥርዓተ ነግሥ
ስምዓኒ እግዚኦ ጸሎትየ፤ ሃሌ ሉያ ሃሌ ሉያ፤
ወይብጻሕ ቅድሜከ ገዓርየ፤ ሃሌ ሉያ ሃሌ
ሉያ፤ ወኢትሚጥ ገፀከ እምኔየ፤ በዕለተ
ምንዳቤየ አጽምእ ዕዝነከ ኃቤየ፤ ሃሌ ሉያ ሃሌ
ሉያ፤ አመ ዕለተ እጼውአከ ፍጡነ ስምዓኒ፤
ሃሌ ሉያ ሃሌ ሉያ፤ለዓለም ወለዓለመ ዓለም፤
ሃሌ ሉያ ዘውእቱ ብሂል፤ ንወድሶ ለዘሃሎ
እግዚአብሔር ልዑል፤ስቡሕ ወውዱስ
ዘሣረረ ኲሎ ዓለመ፤ በአሐቲ ቃል።

ዳዊት ነቢይ በከመ ጸለየ፣ እጼሊ ኀቤከ
እግዚአብሔር አምላኪየ፣ እንዘ እብል
ከመዝ ጸወንየ ወኰኲሕየ፣ወታድኅነኒ ሊተ
እምጸላእትየ፣ ወዓቃቤየ ትከውነኒ
ወእትዌከል ብከ ምእመንየ፣ ወዘመነ
ፍርቃንየ ረዳእየ ወምስካይየ ሕይወትየ፣ 
ወታድኅነኒ እምእደ ገፋእየ፣ ሃሌ ሉያ
በስብሐት እጼውዓከ ንጉሥየ ወአምላኪየ። 

በኅብረት ዜማ



ሚካኤል መልአክ ሰአል ወጸሊ በእንቲአነ፣ 
ወበእንተ ነፍሰ ኵልነ፤ መልአኪየ ይቤሎ፣ 
እመላእክት ሠምሮ መልአከ ኪዳኑ
ለክርስቶስ።



ሰላም ለክሙ ማኅበረ መላእክት ትጉሃን
ሰላም ለክሙ ማኅበረ ነቢያት ቅዱሳን
ሰላም ለክሙ ማኅበረ ሐዋርያት ፍንዋን
ሰላም ለክሙ ማኅበረ ሰማዕት ወጻድቃን
ሰላም ለክሙ ማኅበረ ሥላሴ ጉቡአን
ወሰላም ለማርያም ዘእሳት ክዳን።

ማኅበረ መላእክት ወሰብእ ተአይነ
ክርስቶስ ወእሙ፣ ሰላም ለክሙ ሶበ
እከስት አፉየ ለውዳሴክሙ፣ ፍሬ
ማኅሌት እምልሳንየ ትቅስሙ፣ ምስሌየ
ሀልዉ ወምስሌየ ቁሙ።

ሰላም ለአብ ወለወልድ ቃሉ፣ ወለመንፈስ
ቅዱስ ሰላም ዘአካሎሙ አካሉ፣ ለማርያም
ሰላም እንተ ተሳተፈት ስብሐተ እሉ፣
ሰላም ለመላእክት ወለማኅበረ በኵር ኵሉ፣
ጽሑፋነ መልክእ ወስም በሰማይ ዘላዕሉ። 

ይበል ካህን



ሰላም ለአብ ገባሬ ኵሉ ዓለም፣ ለወልድ
ሰላም፤ ወለመንፈስ ቅዱስ ሰላም፣
ለማርያም ሰላም ወለመላእክት ሰላም፣
ሰላም ለነቢያት ወለሐዋርያት ሰላም፣
ለሰማዕታት ሰላም ወለጻድቃን ሰላም።



ሰላም ለአብ ዘእምቅድመ ዓለም ነጋሢ፣
ለወልድ ሰላም ሥጋ ማርያም ለባሲ፣
ወለመንፈስ ቅዱስ ሰላም ኃጢአተ ዓለም
ደምሳሲ። ኃይልየ ሥላሴ ወጸወንየ
ሥላሴ፣ በስመ ሥላሴ እቀጠቅጥ ከይሴ።

መልክአ ሥላሴ
ሰላም ለኲልያቲክሙ እለ ዕሩያን 
በአካል፤ ዓለመክሙ ሥላሴ አመ 
ሐወጸ በሣሕል፤ እምኔክሙ አሐዱ 
እግዚአብሔር ቃል፤ ተፈጸመ ተስፋ 
አበው በማርያም ድንግል፤ወበቀራንዮ 
ተተክለ መድኃኒት መስቀል። 

ዚቅ
ሃሌ ሉያ ለአብ በመስቀሉ አተበነ፤ 
ሃሌ ሉያ ለወልድ በመስቀሉ 
ቤዘወነ፤ ሃሌ ሉያ ወለመንፈስ 
ቅዱስ፤ በመስቀሉ ኮነ ሕይወትነ። 



ሰላም ለክሙ ሚካኤል ወገብርኤል፣ 
ሱራፌል ወኪሩቤል፣ ዑራኤል
ወሩፋኤል፣ ሱርያል ወፋኑኤል፣
አፍኒን ወራጉኤል ወሳቁኤል ወሰላም
ለቅዳሴክሙ ትጉኀነ ሰማይ ዝክሩነ
በጸሎትክሙ።

ሰላም ለክሙ ሚካኤል ወገብርኤል፣
ሱራፌል ወኪሩቤል፣ ዑራኤል ወሩፋኤል
ሱርያል ወፋኑኤል፣ አፍኒን ወራጉኤል
ወሳቁኤል ሊቃናተ ነድ፣ ዘሰማያዊት
ማኅፈድ፣ በእንተ በግዑ ዕቀብዋ ለዛቲ
ዓፀድ።

18



ሰላም ለክሙ ሚካኤል ወገብርኤል፣
ሱራፌል ወኪሩቤል፣ዑራኤል ወሩፋኤል
ሱርያል ወፋኑኤል፣አፍኒን ወራጉኤል
ወሳቁኤል ወሰላም ለከናፍሪክሙ፣ ከመ
ትዕቀቡነ ተማኅፀነ ለክርስቶስ በደሙ።

ሚካኤል ወገብርኤል ሱራፌል ወኪሩቤል
እለ ትሴብሕዎ መላእክተ ሰማይ ሰአሉ
ለነ አስተምሕሩ ለነ ቅድመ መንበሩ
ለእግዚእነ።



ሰላም ለከ ሊቀ መላእክት ሚካኤል፤
ወዲበ ሠናይትከ ዓዲ ለሰብእ ሣህል፤
አሐዱ እምእለ ይባርክዎ ለቃል፤ እዙዝ
ዲበ ሕዝብ ከመ ትተንብል፤ በእንተ
ሥጋሁ ነበልባል ርእሰነ ከልል።

ሰላም ለከ ንሥረ እሳት ዘራማ፣ ማኅሌታይ
ሚካኤል መዓርዒረ ዜማ፣ ለረዲኦትከ ዲቤነ
ሲማ፣ ለማኅበርነ ከዋላሃ ዕቀብ ወፍጽማ፤ 
እመራደ ነኪር አፅንዕ ኑኃ ወግድማ።

22

ሰላም ለሚካኤል ዘነድ ሡራኁ፣ ይትከሃን
ወትረ በበምስዋዒሁ፣ እምቅዱሳን አሐዱ
እምእለ ይተግሁ፣ ሐዋዝ በአርያም
መኃልይሁ፤ ነጐድጓደ ስብሐት ግሩመ
ይደምፅ ጉህናሁ።



ሰላም ለሕፅንከ እንተ በዲቤሁ ሕቁፍ፤ 
ጸሎተ ቅዱሳን ውኩፍ፤ ሚካኤል ክቡር 
መስፍነ ትጉሃን አእላፍ፤ ለረዲኦትየ ከመ 
ዘይሠርር ዖፍ፤ እንዘ ትሠርር ነዓ በ፪ኤ 
አክናፍ።

መልክአ ሚካኤል



ንዌጥን ዝክረ ውዳሴሆሙ ለነቢያት
ወሐዋርያት፣ ለጻድቃን ወሰማዕት፣ ለአእላፍ
መላእክት ዘራማ ኃይላት፣ ለምልዕተ ጸጋ 
ማርያም ቡርክት፣ ወለሥግው ወልዳ ነባቢ
እሳት።

ንዌጥን ዝክረ ወድሶታ ለመንፈሳዊት
ርግብ፣ ዘመና ልሁብ፣ እምከናፍሪሃ
ይውኅዝ ሐሊብ፣ ተፀውረ በማኅፀና እሳት
ዘኮሬብ፣ ወኢያውዓያ ነድ ወላህብ።

26



ማኅፀንኪ እግዝእትየ ማርያም ይከብር
ምስብዒተ፣ እምጽርሐ አርያም ዘላዕሉ
ወእምኪሩቤል ትርብዕተ፣ ፱ተ አውራኃ
ወሐምስተ ዕለተ፣ ፆረ ዘይትፀወር
መለኮተ፣ አግመረ ዘይትገመር እሳተ።

ምንተ አአስዮ ለእግዚአብሔር አሐተ፣ 
በእንተ ኵሉ ዘገብረ ሊተ፣ ረስዪኒ እሙ
አሥምሮ ግብተ፣ ማርያም እግዝእትየ
ዘሜጥኪ እሳተ፣ ድኅረ በጽሐ ልሳኑ
ዘለኪ ቤተ።

28



ይትባረክ ስምኪ ማርያም ዘአውጻዕክነ
እምጸድፍ፣በርኅራኄኪ ትሩፍ፣ ይዌድሱኪ
ኪሩቤል በዘኢያረምም አፍ፣ ሐራ ሰማይ
ትጉኃን እኁዛነ ሰይፍ፣ኵላቌሆሙ
አእላፍ፣ አምሳለ ደመና ይኬልሉኪ
በክንፍ።  

29

ቀጥለህ “ለዝክረ ስምኪ ዘመንክር ጣዕሙን” በል



30

ነግሥ
ሰላም ለዝክረ ስምኪ ዘመንክር ጣዕሙ፤ 
ለወልድኪ አምሳለ ደሙ፤ መሠረተ 
ሕይወት ማርያም ወጥንተ መድኃኒት 
ዘእምቀዲሙ፤ ኪያኪ ሠናይተ ዘፈጠረ 
ለቤዛ ዓለሙ፤ እግዚአብሔር ይትባረክ 
ወይትአኮት ስሙ። 



31

ዚቅ

መድኃኔዓለም ወልድኪ ሥጋ ዚአኪ 
ዘለብሰ፤ ሐፃውንተ መስቀል ተዓገሰ፤ 
በዓውደ ጲላጦስ ተወቅሰ አማዑትኪ 
ተከውሰ። 



32

መልክአ መድኃኔዓለም

ሰላም ለዝክረ ስምከ ዘኢረከቡ 
ተፍጻሚተ፤ መላእክተ ሰማይ ወምድር 
እለ ለመዱ ስብሐተ፤ መድኃኔዓለም 
ተወከፍ እንተ አቅረብኩ ንስቲተ፤ 
ዘሰተይከ በእንቲአነ ከርቤ ወሐሞተ፤ 
በሞተ ዚአከ ከመ ትቅትል ሞተ። 



33

ዚቅ

ወወደዩ ሐሞተ ውስተ መብልዕየ፤ 
ወአስተዩኒ ብሂዓ ለጽምዕየ፤ 
ወወደዩ ሐሞተ ውስተ መብልዕየ። 



34

ዓዲ ወይም ዚቅ
ወአቅደምከ ጸግዎ መንፈሰከ ቅዱሰ 
ለሥርየተ ኃጢዓት፤ አክሊል ዘሦክ 
አስተቀጸሉከ ዘበሰማያት ለነ አክሊለ ጽድቅ 
አስተዳሎከ፤ ሰቀሉከ ዲበ ዕፅ፤ ብሂዓ 
ዘምስለ ሐሞት አስተዩከ፤ ከመ ለነ ታስትየነ 
ወይነ ትፍሥሕት ወሐሤት፤ ረገዙከ 
በኲናት ወተርኅወ ገቦከ፤ ከመ ለነ ተሀበነ 
ሥጋከ ቅዱሰ ወደምከ ክቡረ፤ ከመ 
ትጸግወነ። 



35

ወረብ

ወአቅደምከ 'ጸግዎ'/፪/ መንፈሰከ/፪/
አክሊለ ጽድቅ አስተዳሎከ በሰማያት 
አክሊለ ጽድቅ/፪/ 



36

መልክአ መድኃኔዓለም
ሰላም ለጒርዔከ ክቡር ወልዑል፤ 
ወለክሣድከ ዓዲ ዘሰሐብዎ በሐብል፤ 
መድኃኔዓለም ክርስቶስ በቀራንዮ 
ስቁል፤ በለኒ መሐርኩከ በእንተ 
ማርያም ድንግል፤ እስመ ኄር አልቦ 
እንበሌከ ቃል። 



37

ወረብ

'በለኒ መሐርኩከ'/፪/ በእንተ ማርያም 
ድንግል/፪/
እስም ኄር አልቦ እንበሌከ ዘይሜሕር 
ቃል መድኃኔዓለም/፪/ 



38

ዚቅ
በእንተ ማርያም ወላዲትከ፤ ወበእንተ 
ዮሐንስ መጥምቅከ፤ ወበእንተ 
ኲሎሙ ቅዱሳኒከ፤ ርድአነ ወትረ 
በኃይለ መስቀልከ፤ ኢታስተኃፍረነ 
እግዚኦ በቅድሜከ።



39

ወረብ
በእንተ ማርያም ወላዲትከ ወበእንተ 
ዮሐንስ መጥምቅከ/፪/
ርድአነ ወትረ በኃይለ መስቀልከ/፪/



40

ዚቅ

በአማን ቃልከ አዳም፤ ዘተሰቀልከ 
በእንተ ኃጥዓን ከመ ትቤዙ ነፍሰ 
ጻድቃን፤ በአማን ቃልከ አዳም፤ 
በአማን ቃልከ አዳም። 



41

መልክአ መድኃኔዓለም
ሰላም ለልብከ እግዚአብሔር ናዝራዊ፤ 
ነቢይ ወመንፈሳዊ፤ መድኃኔዓለም 
ክርስቶስ ህፃን ወአረጋዊ፤ እፎ ቀሰፉከ 
ካህናተ ይሁዳ ወሌዊ፤ በዓውደ ጲላጦስ 
መስፍን ከመ ገብር ዓላዊ። 



42

ዚቅ

ወጸሐፈ ጲላጦስ መጽሐፈ፤ 
ወይብል መጽሐፉ ኢየሱስ 
ናዝራዊ ንጉሠ አይሁድ። 



43

ወረብ

ወጸሐፈ መጽሐፈ ጲላጦስ ወይብል 
መጽሐፉ ጲላጦስ ዘጸሐፈ/፪/
ኢየሱስ ናዝራዊ ንጉሥ ናዝራዊ 
ንጉሠ አይሁድ/፪/ 



44

መልክአ መድኃኔዓለም
ሰላም ለጸዓተ ነፍስከ አመ ዲበ 
መስቀል ቆመ፤ ወለበድነ ሥጋከ 
ምዑዝ እንተ ያጥዒ ሕሙመ፤ 
መድኃኔዓለም ክርስቶስ ከመ ትቤዙ 
ዓለመ፤ አሜሃ እግዚእየ ፀሐይ 
ጸልመ፤ ወወርኅኒ ተመሰለ ደመ። 



45

ዚቅ
ምድር አድለቅለቀት ወሰማይ ተሀውከ/፪/ 
ሶበ ትወጽእ መንፈሱ ለኢየሱስ /፪/

ዓዲ (ሌላ) 
ሶበ ሰቀልዎ ሶበ ሰቀልዎ፤ ሶበ ሰቀልዎ 
ለእግዚእነ ፀሐይ ጸልመ ወወርኅ ደመ 
ኮነ፤ ዬ ዬ ዬ፤ አድለቅለቀት ምድር 
ወተከሥቱ መቃብራት።



46

መልክአ መድኃኔዓለም
ሰላም ለግንዘተ ሥጋከ ዘመዓዛሁ 
ጽጌረዳ፤ ወለመቃብሪከ ዘኮነ 
ለኢየሩሳሌም በዓውዳ፤ መድኃኔዓለም 
ክርስቶስ በቅንዓተ ሰይጣን ዘይሁዳ፤ 
ሞተ ወተቀብረ በመቃብረ ሐዲስ 
እንግዳ፤ኀበ ኢተቀብሩ ለሔዋን 
ውሉዳ።



47

ዚቅ
አውረድዎ እምዕፅ ዕደው ጻድቃን፤ 
ወአምጽኡ አፈዋተ ከርቤ ሕውስ 
ወልብሰ ገርዜን ንጹሕ ለግንዘተ 
ሥጋሁ።



48

ወረብ

'አውረድዎ'/፫/ እምዕፅ/፬/
ወአምጽኡ አፈዋተ ከርቤ ሕውስ/፪/



49

ምልጣን

መርሕ በፍኖት ሞገሶሙ ለጻድቃን፤ 
ዝንቱ ውእቱ መስቀል፤ ለአዳም 
ዘአግብዖ ውስተ ገነት፤ ወለፈያታዊ 
ኃረዮ በቅጽበት፤ መድኃኒት ዕፀ 
ሕይወት፤ ዝንቱ ውእቱ መስቀል።



አመላለስ

መድኃኒት ዕፀ ሕይወት፤ 
ዝንቱ ውእቱ መስቀል



51

ወረብ

ሃሌሉያ መርሕ በፍኖት ሞገሶሙ 
ለጻድቃን ሞገሶሙ/፪
ዝንቱ ውእቱ መስቀል ለአዳም 
ዘአግብዖ ውስተ ገነት/፪



52

እስመ ለዓለም
ብከ ንወግዖሙ ለኲሎሙ ፀርነ ይቤ ዳዊት 
በመንፈሰ ትንቢት፤ በእንተ ዕፀ መስቀል 
ዘተሰቅለ ዲቤሁ ቃለአብ፤ ወበስምከ 
ናኃሥሮሙ ለእለ ቆሙ ላዕሌነ፤ ወካዕበ ይቤ 
ወወሃብኮሙ ትዕምርተ ለእለ ይፈርሁከ፤ 
ከመ ያምሥጡ እምገጸ ቅስት፤ ወይድኃኑ 
ፍቁራኒከ፤ ወንሕነኒ ንትፈሣሕ ዮም 
ወንግበር በዓለ፤ በዛቲ ዕለት በዓለ እግዚእነ



53

ወረብ

ብከ ንወግዖሙ ለኲሎሙ ፀርነ ብከ 
ንወግዖሙ ለኲሎሙ ፀርነ ይቤ ዳዊት 
በመንፈሰ ትንቢት/፪/
በእንተ ዕፀ መስቀል ዘተሰቅለ ተሰቅለ 
ዲቤሁ ቃለአብ/፪/


